
Аннотация. Рақамли технологияларнинг жадал ривожланиши ривожланиши 

ходимларнинг мобиллиги ошиши ва сифат жиҳатидан янги иш ўринларининг пайдо 
бўлишига олиб келмоқда. Жаҳон иқтисодиётининг ҳозирги ривожланиш босқичи иш билан 
бандликнинг замонавий шаклларини, хусусан, масофавий иш билан бандликни 
ривожлантиришни талаб этмоқда. Шу сабабли ушбу мақолада Ўзбекистон Республикаси 
шароитида иш билан бандликнинг замонавий шаклларидан фойдаланиш имкониятлари 
таҳлил этилган ҳамда тавсиялар ишлаб чиқилган. 

Калит сўзлар: меҳнат бозори, иш билан бандлик, меҳнат муносабатлари, 
масофавий иш билан бандлик, фрилансинг. 

Аннотация. Ускоренное развитие цифровых технологий ведет к увеличению 
мобильности сотрудников и созданию качественно новых рабочих мест. Современный 
этап развития мировой экономики требует развития современных форм занятости, в 
частности, развития дистанционной занятости. Исходя из этого в данной статье 
анализируются возможности использования современных форм занятости в условиях 
Республики Узбекистан и разрабатываются рекомендации. 

Ключевые слова: рынок труда, занятость, трудовые отношения, удаленная 
занятость, фриланс. 

Abstract. The accelerated development of digital technologies leads to increased employee 
mobility and the creation of qualitatively new jobs. The current stage of development of the world 
economy requires the development of modern forms of employment, in particular, the 
development of distance employment. Based on this, this article analyzes the possibilities of using 
modern forms of employment in the conditions of the Republic of Uzbekistan and develops 
recommendations. 

Кириш 
Ҳозирги кунда жаҳонда рақамли иқтисодиётнинг ривожланиши жадал 

суръатлар билан амалга ошмоқда. Рақамли иқтисодиётнинг ривожланиши 
истеъмолчилар талабини тўлиқ қондириш ва иқтисодиёт соҳалари ва тармоқларида 
меҳнат унумдорлигини ошириш имконини беради. Электрон тижорат товарлар ва 
хизматлар реализациясини тезлаштириш асосида инқирозларни олдини олиш 
имконини беради. Бунда виртуал тўловлар тизими товар айланишини тезлаштиради. 
Интернет реклама эса ўз навбатида реклама аудиториясини бутун дунё миқёсида 
кенгайтириш имконини беради. 

Мамлакатимизда илм-фанни янада равнақ топтириш, ёшларни чуқур билим, 
юксак маънавият ва маданият эгаси этиб тарбиялаш, рақобатбардош иқтисодиётни 
шакллантириш борасида бошлаган ишларни жадал давом эттириш ва янги, 
замонавий босқичга кўтариш мақсадида 2020 йил «Илм, маърифат ва рақамли 
иқтисодиётни ривожлантириш йили» [1], деб номланди. «Рақамли Ўзбекистон – 

2030» дастурини ишлаб чиқиш вазифаси қўйилиб, унга кўра Ўзбекистонни рақамли 
трансформациялашиш жараёнини жадаллаштириш мақсади белгилаб олинди. 

Ахборот технологияларининг ривожланиши билан бугунги кунда иш билан 
бандликни таъминлашнинг янги йўналишлари пайдо бўлмоқда. Иш берувчилар 
ихтиёрий равишда ва хоҳишига кўра ходимларни ишга ёллаш имконига эга 
бўлмоқдалар ва географик жойлашуви ҳамда вақтдаги фарқ аҳамиятга эга эмас. 
Ходимлар ахборот технологияларидан фойдаланган ҳолда масофадан туриб ўз 
вазифаларини бажаришга қодир бўлиб, уйдан ташқарига чиқмасдан, ҳар қандай 
вақтда белгиланган вазифани бажариш имконига эга бўлишмоқда. 

Мавзуга оид адабиётлар шарҳи 
Иш билан бандликнинг замонавий шакллари, масофавий иш билан бандлик 

бўйича бир қатор олимлар тадқиқот олиб боришган. Давос иқтисодий форуми 
асосчиси ва президенти Карл Шваб рақамли иқтисодиётда асосий ишлаб чиқариш 
омили барибир капитал эмас, балки кадрлар салоҳияти бўлишини асослаб берган, 
унинг фикрига кўра “тўртинчи саноат инқилоби бундан олдинги инқилоблар билан 
таққослаганда янги тармоқларда камроқ иш ўринлари яратади [7]. 

Одегов Ю.Г. ва Павлова В.В.ларнинг фикрича “Тўпланган билимлар асосида 
бугунги кунда соҳалар ўртасидаги фарқни ва ажратишни йўқолиб боришига, 
соҳаларнинг интеграциялашуви ва янги касбларнинг пайдо бўлишига дуч 
келмоқдамиз ҳамда ушбу жараён тезлашиб бормоқда” [5]. 

Академемик Қ.Х.Абдураҳмоновнинг фикрича, “Иш берувчи билан ходимлар 
ўртасидаги «масофадаги муносабатлар» меҳнат фаолиятини замон ва маконда 
номарказлаштириш жараёнининг таркибий қисми ҳисобланади. Бу эса эгилувчан 
вертуал меҳнат бозорини шакллантиришга ҳам хизмат қилади» [3, 325-б.]. 
“Масофада туриб ишлаш (теле иш) иш берувчига нисбатан масофада туриб, ахборот-
коммуникация технологиялари ёрдамида бажариладиган меҳнат фаолиятидир. Иш 
билан бандлик бундай шаклининг асосий хусусияти иш билан ходим ўртасида 
виртуал тарзда “масофада туриб иқтисодий муносабатлар” ўрнатилишидир” [3, 324-
б.]. 

Зокирова Н.К., Абдурахманова Г., Сагидуллин Ф.Р.га кўра. “Технологик 
тараққиёт ҳамда ахборот жамиятига ўтиш юқори малакали ва мобил, яъни, меҳнат 
бозоридаги ўзгаришлар тезда мослашувчан ходимларни талаб этади” [4, 28-б.]. 

Юқорида келтирилган ва бошқа тадқиқотларга асосланиб, ушбу мақолада 
мамлакатимизда иш билан бандликнинг замонавий шаклларидан фойдаланиш 
имкониятлари ҳамда бугунги шароитда долзарб ҳисобланган масофавий иш билан 
бандликни тартибга солиш масаласини таҳлили амалга оширилди. 

Таҳлил ва натижалар 
Тўртинчи саноат инқилоби автоматлаштириш, компьютерлаштириш ва 

роботлаштириш билан биргаликда ахборот технологияларини ривожлантиришга 
асосланган бўлиб, техник, ҳамда ижтимоий-иқтисодий ўзгаришларга олиб келади. Иш 
билан бандликни рақамлаштириш нафақат таҳлил ва дастурий таъминотни ишлаб 
чиқиш соҳасида янги касблар ва ишларнинг пайдо бўлишига, балки 
автоматлаштирилиши ва роботлаштирилиши мумкин бўлган айрим иш билан 
бандлик соҳаларининг йўқ бўлиши мумкин. Натижада, юқори маошли ва кам ҳақ 
тўланадиган иш ўринлари орасидаги тафовут кенгаяди. Айтиш мумкинки, ахборот 

технологиялари бандлик шаклларини ўзгартирмоқда. Рақамли инқилоб икки 
томондан бандлик тузилмасига таъсир қилади: ташкилий-техник ва ижтимоий-
иқтисодий. Ташкилий-техник томони рақамли инқилоб маҳсулотларини яратиш 
соҳасида янги иш ўринларининг пайдо бўлиши, шунингдек, иш билан бандликнинг 
янги шакллари, янги касбларнинг пайдо бўлишига олиб келади. Ижтимоий-иқтисодий 
соҳа, бир томондан, инсон капиталини ривожлантириш имкониятларини 
кенгайтириш нуқтаи назаридан намоён бўлади; Ахборот технологиялари жамият 
манфаатларига хизмат қилиши мумкин ва шахсий манфаатлар учун, иш билан 
барқарор бандлик шаклларининг пайдо бўлишига олиб келиши мумкин мумкин. 
Шунинг учун рақамли инқилоб иқтисодиёт ва жамият учун ҳам ижобий, ҳам салбий 
томонларга эга. 

Клаус Шваб фикрига кўра: «тўртинчи саноат инқилоби бундан олдинги 
инқилоблар билан таққослаганда янги тармоқларда камроқ иш ўринлари яратади …. 
АҚШ меҳнат ресурсларининг атиги 0,5%и аср бошида мавжуд бўлмаган тармоқларда 
банд; янги иш ўринларининг 8%дан ками ўтган асрнинг 80-йилларида ва янги иш 
ўринларининг 4,5%и – тўқсонинчи йилларда яратилган. Рақамли иқтисодиётда 
ахборот ва бошқа илғор технологияларга инвестициялар жалб қилиш учун қўшимча 
меҳнат талаб қиладиган кўплаб маҳсулотлар яратиш эмас, балки мавжуд ишчиларни 
юқори малакалиларига алмаштириш талаб қилинади». Технологик 
инновацияларнинг ишсизликка таъсирига кўра: «Мазкур тадқиқот натижаларига кўра, 
АҚШда иш ўринларининг 47%га яқини, эҳтимол, кейинги йигирма йил давомида 
автоматлаштириш рискига учрайди, бу ўтган саноат инқилоблари давомида рўй 
берган меҳнат бозоридаги ўзгаришлар жараёнидан кўра тезроқ яксон қилинадиган 
кенгроқ доирадаги касблар билан тавсифланади. Бундан ташқари, меҳнат бозорида 
қутблашувнинг ўсиш тенденцияси мавжуд. Бандлик юқори даромад келтирадиган 
когнитив ва ижодий касбларда, кам даромад келтирадиган қўл меҳнатидан ортади, 
лекин ўртача даромад келтирадиган стандарт касбларда талаб эса пасаяди» [7]. 

Рақамли технологияларни жорий қилиш барча иқтисодий жараёнларни 
тезлатиш имконини беради, аммо бу жараёнларнинг тезлашуви оқибатида 
мамлакатда қандай ўзгаришлар рўй бериши – иқтисодиётнинг ривожи ёки таназзулга 
юз тутиши – шак-шубҳасиз инсон капиталининг ривожланишига боғлиқ бўлади. 
Иқтисодиётни рақамлаштириш даврида ҳамда ахборот қиймати шиддат билан ўсиб 
бораётган бир пайтда жамият туб ўзгаришларни ўз бошидан кечирмоқда. Шуни 
алоҳида таъкидлаш лозимки, рақамли иқтисодиётда мамлакатнинг асосий активи 
инсон капитали ва унинг сифати бўлади, яъни, янги технологиялар соҳасида чуқур 
билимларга эга, уларни ҳаётга татбиқ эта олишга қодир, эски нарсаларни 
такомиллаштира оладиган мутахассислар асосий куч деб ҳисобланади. 

Рақамли иқтисодиёт – бу иқтисодий фаолиятнинг бевосита ахборот-
коммуникация технологияларининг ривожлантирилиши билан боғлиқ бўлган 
рақамли маълумотлар воситасида товарлар ишлаб чиқариш ва хизматлар кўрсатиш 
самарадорлигини оширишга йўналтирилган электрон, интернет, тармоқ ва виртуал 
иқтисодиёт кўринишидаги ижтимоий-иқтисодий тизимдир. 

Рақамли иқтисодиётнинг ривожланиши турли даражада иқтисодиётда 
бошқарув қарорларини қабул қилиш учун зарур бўлган ахборот ҳажмларини кескин 
ортишига олиб келди. Пировардида персоналнинг билими ва миллий хўжаликда 

ахборот-коммуникация технологияларининг ривожланиши унинг тараққиёти ва 
рақобатбардошлиги даражаси ошишини намоён этмоқда. Ривожланган мамлакатлар 
ва янги индустриал давлатларда рақамли иқтисодиётнинг миллий ялпи ички 
маҳсулотдаги улуши 7 %га етди1. Ушбу мамлакатларда рақамли иқтисодиётнинг 
шаклланиб бориши, уларнинг иқтисодиётида юқори самарадорликни ошишига олиб 
келмоқда. Жумладан, АҚШ ҳар йили 400 млрд. доллардан кўпроқ «рақамли 
хизматлар»ни экспорт қилмоқда. Унинг ялпи ички маҳсулотининг 5 %идан кўпроғи 
Интернет ва ахборот-коммуникация технологиялари билан боғлиқ соҳаларга тўғри 
келяпти. 

Рақамли иқтисодиётда робот техникаси, катта ҳажмли маълумотлар ва сунъий 
интеллект каби замонавий технологиялар орқали иш жойлари 
ахборотлаштирилмоқда, ишлаб чиқариш тубдан такомиллашаяпти, бунинг 
натижасида, меҳнат унумдорлиги кескин ортиши билан бирга, ушбу жараёнлар бутун 
жаҳон меҳнат бозорига кучли таъсирини кўрсатмоқда. 

Рақамли иқтисодиётнинг ривожланиши бевосита ахборот-коммуникация 
технологияларининг ривожлантирилиши билан белгиланади: 

− товарлар ишлаб чиқариш ва хизматлар кўрсатиш, шунингдек, қўшимча 
қийматга эга билим ва ахборот салмоғининг ортиб бориши. Бу эса маҳсулотда илм 
сиғими, илмий-тадқиқот ва тажриба-конструкторлик ишланмаларига харажатлар 
кўпайишида ўз ифодасини топади; 

− ишлаб чиқариш харажатларининг камайиши ҳисобига рақамли маҳсулот 
(хизмат) иқтисодий самарадорлигининг ортиши; 

− корхоналар, ихтисослашган минтақавий «рақамли кластерлар» 
инфратузилмалари доирасида битта меҳнат ва бошқа ресурслардан беҳисоб 
даражада фойдаланиш доираси; 

− Интернетда савдо майдончаларининг чегараланмаганлиги туфайли 
Интернет-савдо, молиявий биржаларнинг жадал ривожланиши; 

− бозорларда рақобат устунлигини қўлга киритиш учун корхоналар 
миқёсининг кичрайтирилиши, виртуал корхоналарнинг пайдо бўлиши ва бошқалар. 
 Рақамли иқтисодиётни ривожлантириш шароитида меҳнат фаолиятини 
самарали ташкил этиш ва юритишда энг муҳим муаммолардан бири малакали 
ходимларни жалб қилиш масаласи ҳисобланади. Бугунги кунда жаҳон иқтисодиёти 
глобаллашувининг жадал суръатлар билан ривожланиши ва Интернет тизимидан 
кенг миқёсда фойдаланиш имкониятини пайдо бўлиши, ушбу муаммони ҳал этиш 
имконини бермоқда. 
 Иқтисодиётнинг ривожланиши иш билан бандлик замонавий ностандарт 
шакллари пайдо бўлишига олиб келмоқда: 

− норасмий иш билан бандлик; 

− виртуал иш билан бандлик; 

− тўлиқсиз иш билан бандлик; 

− ўзини ўзи иш билан банд қилиш; 

− вақтинчалик ишсизлик [3]. 

 
1 Жаҳон банки маърузаси «Цифровые дивиденды» // http: // www-wds.world-bank.org   

http://www.iqtisodiyot.tsue.uz/


“Iqtisodiyot va innovatsion texnologiyalar” ilmiy elektron jurnali. № 4, iyul-avgust, 2020 yil 

5 4/2020 (№ 00048)                                http://iqtisodiyot.tsue.uz 

 Ахборот технологияларининг ривожланиши билан бугунги кунда иш билан 
бандликни таъминлашнинг янги йўналишлари пайдо бўлмоқда. Иш берувчилар 
ихтиёрий равишда ва хоҳишига кўра ходимларни ишга ёллаш имконига эга 
бўлмоқдалар ва географик жойлашуви ҳамда вақтдаги фарқ аҳамиятга эга эмас. 
Ходимлар ахборот технологияларидан фойдаланган ҳолда масофадан туриб ўз 
вазифаларини бажаришга қодир бўлиб, уйдан ташқарига чиқмасдан, ҳар қандай 
вақтда белгиланган вазифани бажариш имконига эга бўлишмоқда. 
 Масофада туриб ишлашда анъанавий иш жойи хусусиятида, амал қилиш вақти, 
иш ўрнининг жойлашуви, меҳнатга ҳақ тўлаш шаклларида ҳам жиддий ўзгаришлар 
рўй бермоқда. Рақамли иқтисодиётда эндиликда ишсизликнинг мазмуни тубдан  
ўзгармоқда, чунки ҳозирги пайтда рақамли технологиялар орқали иш жойлари эмас, 
балки меҳнат вазифалари тақсимланмоқда. 

Рақамли технологиялар ходимни юқори малака ва билим билан бирга 
масъулиятни ўз зиммасига олишни ва меҳнат фаолиятини мустақил равишда амалга 
оширишни талаб қилмоқда. Эндиликда ходим ўз меҳнат фаолиятини ўзи тартибга 
солади, меҳнат ҳақи Интернет орқали амалга оширилади. Ходимни меҳнат 
фаолиятининг ташқи назорати унинг ўзини жалб этмаган ҳолда маълумотлар, 
ҳисоботлар орқали амалга оширилади. 

Шунингдек, рақамли иқтисодиётга ўтиш шароитида иш билан бандлик 
соҳасида ҳам жиддий ўзгаришлар содир бўлаётганлиги замонавий билим ва малака 
кўникмаларига эга бўлган мутахассисларга талаб мунтазам равишда ортиб 
бораётганлигининг исботидир. Бунда ходимларнинг иш жойлари ва меҳнат 
шароитларида ҳам ўзгаришлар юзага келмоқда. Рақамли иқтисодиётга ўтиш иш 
билан бандлик таркибининг ўзгариши,  ходимлар интеллектуал салоҳиятидан 
самарали фойдаланиш ҳамда инновацион жараёнлар самарадорлигини оширувчи 
омиллар таъсир даражасини кенгайишини юзага келтиради. Бунда ахборот-
коммуникация технологияларининг ривожланиши билан боғлиқ иш билан 
бандликнинг инновацион шакллари: жумладан, масофадан туриб ишлаш, 
телебандлик, ностандарт иш билан бандликнинг кенгайиши, Е-бандликнинг 
ривожланиши, виртуал иш жойлари, фрилансинг кабилар тобора оммалашиб 
бормоқда. Интеграция жараёнлари ва глобаллашув, меҳнат бозорини ахборотлар 
билан таъминланиши, ходимларнинг мобиллиги ошиши ва сифат жиҳатидан янги иш 
ўринларининг пайдо бўлиши иш ўринлари учун ишчи кучи ўртасида ва малакали 
ишчи кучи учун иш берувчилар ўртасида рақобатнинг кучайишини юзага 
келтирмоқда. 
 Жахондаги каби мамлакатимизда ҳам инновацион иқтисодиётга мос меҳнат 
бозорининг инновацион ривожланиш жараёни шаклланиб бормоқда. Мазкур жараён 
меҳнат бозорида иш билан инновацион бандлик шакллар ва турларини жорий 
этишнинг ижтимоий-иқтисодий, институционал асосларини такомиллаштириш ва 
рағбатлантиришнинг ўзига хос механизмини шакллантиришни зарурат этмоқда. 
Инновацион йўналишда меҳнат бозорининг ривожланиш стратегияси замонавий 
ижтимоий-иқтисодий ҳодисаларни назарий, услубий ва амалий жиҳатдан таҳлил 
этиш ҳамда тизимлаштиришни, иш билан бандликни тартибга солиш тизимидан, 
унинг анъанавий йўналишларининг сифат кўрсаткичларини ўзгартиришни назарда 
тутувчи янги талабларни белгилайди. 

Шунга кўра, рақамли иқтисодиётга ўтиш шароитида Ўзбекистонда меҳнат 
бозорининг ривожланишининг ҳудудий хусусиятларини ҳисобга олган ҳолда, иш 
билан бандликнинг замонавий шакллари ва турларини жорий этиш ҳамда уларнинг 
институционал асосларини такомиллаштириш алоҳида аҳамиятга эгадир. 

Мамлакатимизда аҳолини иш ўринлари билан таъминлашнинг инновацион 
шаклларини оммалаштириш ҳамда шарт-шароитларни яратиш муҳим аҳамият касб 
этади. Ривожланган мамлакатлар тажрибасини ўрганган ҳолда таъкидлашимиз 
мумкинки, аҳолини иш ўринлари билан таъминлашнинг замонавий ҳамда 
истиқболли шаклларидан бири – бу масофавий иш билан бандлик ҳисобланади. Уй 
меҳнатининг асосий устунлиги, унинг мослашувчанлигидадир. Ходимлар корхона 
жойлашувидан қатъий назар ўзаро келишув асосида меҳнат фаолиятини масофавий 
тарзда ташкил этиш имкониятига эгадир. 

Бизнингча, масофавий иш билан бандлик – иш берувчи ва ходим алоҳида 
биноларда жойлашган ҳолда ахборот-коммуникацион технологиялар орқали ўзаро 
алоқада бўлувчи иш билан бандлик шаклига айтилади. 

Масофавий иш билан бандлик қуйидаги турларини ажратиб кўрсатиш мумкин: 

− уй меҳнати. Айрим вазифаларни уй шароитида бажаришни назарда тутади. 
Касаначилик бунга мисол бўлади; 

− масофавий иш билан бандлик, айрим адабиётларда улар, телебандлар ёки 
телекоммьютерлар сифатида келтирилади. Улар меҳнат фаолиятини масофадан 
туриб амалга оширади. Иш берувчи ҳамда ходим ўртасида меҳнат шартномаси 
тузилади; 

− мобил масофавий иш билан бандлик. Шахсий компьютер ёки Интернет 
алоқаси бўлмаганда ҳам амалга оширлиши мумкин. Бунга мисол қилиб, савдо 
агентларини келтириш мумкин;  

− фрилансинг, бунда ҳодим, корхонага ходим сифатида расмийлаштирилмаган 
ҳолда меҳнат фаолиятини, айрим вазифаларни бажаради  (1-расм). 

Масовафий иш билан бандликни тартибга солувчи меъёрий-ҳуқуқий 
ҳужжатлар давлат, иш берувчи ва ходим ўртасидаги муносабатларни тартибга 
солиши, уларнинг манфаатларини ҳимоя қилиб, қуйидагиларни ўзида акс эттириши 
мақсадга мувофиқдир: масофавий иш билан бандларнинг иш ҳақини тартибга 
солиши ва иш ҳақи тўлови тизимини тартибга солишни; масофавий иш билан 
бандларнинг манфаатлари ва ҳуқуқларини акс эттириши; иш берувчилар 
мажбуриятлари ва ҳуқуқларини белгиланиши, масофавий иш билан бандларга 
нисбатан таъсир этиш воситаларини тартибга солишни; фавқулодда вазиятларда иш 
берувчилар мажбуриятларини тартибга солиниши; масофавий иш билан бандлар, 
уларнинг меҳнат фаолияти ва меҳнат натижаларини тартибга солиш 
механизмларини; касаба уюшмаси билан муносабатларни тартибга солиниши; 
масофавий иш билан бандлик субъектлари билан муносабатларни тартибга солиш; 
масофавий иш билан бандликни давлат томонидан тартибга солиш меъёрларини; иш 
берувчи ҳамда ходимларни солиққа тортиш тартибини белгиланиши; масофавий иш 
билан бандликда иш берувчилар ҳамда ходимлар манфаатларини таъминловчи 
давлат кафолатларини акс эттириши мақсадга мувофиқ. 

1-расм. Масофавий иш билан бандликни ташкил этиш тизими 

Манба: Муаллиф томонидан тузилган.  

Иш билан бандликнинг замонавий шаклларининг устунликлари ва 
камчиликларини ажратиб чиқамиз. Иш билан бандликнинг замонавий шаклларининг 
афзаллиги - ишчи ҳам, иш берувчи учун ҳам иш вақтидан оқилона фойдаланишдир. 
Шу сабабли меҳнат бозорининг эгилувчанлиги ошиб бормоқда, чунки ҳар бир инсон 
ўзига қисқа муддатга (бегиланган топшириқни бажаргунга қадар) иш берувчини 
танлайди ва юқори компетенцияга эга бўлади, фуқароларнинг, шу жумладан 
ногиронлиги бўлганларнинг иш билан бандлик даражаси ошишига олиб келади, янги 
иш жойлари пайдо бўлади, ишга олиш ва ишдан бўшатиш тартиби 
соддалаштирилади. Корхоналар учун ходимларни ишлаб чиқариш пасайган тақдирда 
зарур ишчиларни сақлаб қолиш имконияти пайдо бўлиши туфайли харажатлар 
камаяди. 

Иш билан бандликнинг фриланс ва масофавий иш билан бандлик каби 
замонавий шакллари чегаралар ва узоқ масофалар билан чекламасдан исталган 
макондан иш берувчилар билан меҳнат муносабатларини йўлган қўйиш имконини 
беради [6]. 

Фрилансерни саралаганда иш берувчи ташқи кўриниш, ёши, жинси, 
маълумотидан кўра қобилияти ва бажарилган ишлари тақдоимоти асосида иш 
тажрибасига эътибор қаратади. 

Ишга қабул қилишнинг ноанъанавий шаклларининг асосий камчиликлари 
норасмий ва ишсизликнинг ривожланиши деб қараш мумкин, чунки меҳнат 
муносабатлари ҳар доим ҳам расмийлаштирилмайди, бунинг натижасида ходим 
низолар юзага келганда ўз ҳуқуқларини ҳимоя қила олмаслиги хатарлари мавжуд. 

Иш билан бандликнинг замонавий шакллари юқори мотивацияга эга бўлган ва 
салмоқли инсоний ва ижтимоий капиталга ега бўлган мустақил мутахассисларнинг 
пайдо бўлишига олиб келади. Шу муносабат билан, улар мамлакатимиз 
иқтисодиётини модернизациялашнинг муҳим субъектлари бўлиб, ўз фаолиятини 
амалга ошириш учун рақамли технологиялардан фойдаланиш имкониятлари шахсий 
ривожланиш истиқболларини кенгайтиради. 

Хулоса ва таклифлар 
Хулоса ўрнида таъкидлаш мумкинки, масофавий иш билан бандликнинг айрим 

жиҳатлари қонунийлаштирилганда норасмий иш билан бандликнинг олди олиб, 
даромадларини расмийлаштириш ва айниқса яшаш ҳудудида иш ўрни мавжуд 
бўлмаганда расмий равишда масофавий иш билан банд бўлиш, ўз қобилиятларини 
рўёбга чиқариши ва даромадга эга бўлиш имконини яратилади. 

Масофавий иш билан бандликни самарали ташкил этишда асосий эътиборни 
Меҳнат қонунчилигини такомиллаштириш, масофавий иш билан бандлар учун 
кафолатлар тизимини такомиллаштириш, назорат воситалари ҳамда алоқа ва ахборот 
хавфсизлигини таъминлаш муҳим аҳамиятга эга. 

Ахборот асрида инсон иш билан бандликнинг замонавий шаклини танлашда 
иш жойини бутун умрга йўналтирилган танлов сифатида қарамасдан ҳолат сифатида 
қарайди. Ушбу танловнинг асосий сабаблари сифатида турли соҳаларда, таълим ва 
касбий имкониятлардан фойдаланган ҳолда меҳнат тажрибасини орттириш 
ҳисобланади. Шу сабабли, рақамли иқтисодиётни ривожлантириш билан инсон 
капиталини ривожлантириши биринчи ўринга кўтарилиши мақсадга мувофиқдир. Иш 
билан бандлик соҳасида сифат ўзгариши амалга оширилиши, юқори самарали иш 

ўринларини яратиш, технологик ўсишга эришиш, асбоб-ускуналарни янгилаш ва 
саноатнинг янги инновацион соҳаларини ривожлантириш лозим. 

